
Posjeta Centru za sigurni Internet, Češka Republika, Prag, 12.-15. mart 2019. 
Studijska posjeta Centru za sigurni Internet (Safe Internet Centre SIC) održala se u Pragu od 12. do 15. marta 2019. u organizaciji Međunarodnog foruma solidarnosti – EMMAUS (MFS-EMMAUS), te bosanskohercegovačkog Konzorcija za zaštitu djece. Cilj Studijske posjete bio je da se doprinese stvaranju pozitivnog okruženja za poboljšanje mehanizama za saradnju, te jačanje aktivnosti na prevenciji i rješavanju problematike zanemarivanja, zlostavljanja i iskorištavanja djece.

Tokom Studijske posjete, učesnici su posjetili češki Centar za sigurni Internet (CZ SIC) i upoznali se sa radom Centra koji je predstavio Mrežni informacijski centar (Network Information Centre (CZ NIC)), neprofitnu organizaciju koja broji 114 članova sa sjedištem u Pragu. Glavni zadaci Organizacije su upravljanje češkim nacionalnim Centrom za sigurniji Internet i rad nacionalne .cz domene. Osnovne aktivnosti CZ SIC-a su razvoj resursa i obuka za djecu (mlađe i starije), nastavnike, trenere, socijalne radnike i roditelje, podizanje svijesti putem društvenih medija i vlastitih članaka. Diskutiralo se o izgradnji Internet infrastrukture i podržavanju novih tehnologija (BIRD; IPv6; DNSSEC; IETF, TURRIS router), kao i o aktivnostima edukacije i podizanja svijesti (TV spotovi „Kako koristiti internet“, izdavanje stručne literature, IT Akademija). 
U nastavku Studijske posjete, učesnici su posjetili češku sigurnosnu besplatnu telefonsku liniju za pomoć djeci „Linka bezpeči“. Helpline radi već 20 godina i ima preko 100 zaposlenih, te predstavlja savjetodavnu podršku djeci sa različitim problemima, kao i prijavljivanje svih oblika nasilja nad djecom. Helpline radi 24/7, telefonska linija je besplatna i anonimna, te postoji i online podrška u vidu chata. 
Učesnici Studijske posjete bili su članovi Savjetodavnog odbora Konzorcija za zaštitu djece u BiH (FMUP, MUP Brčko Distrikta, predstavnici Fakulteta kriminalistike, kriminologije i sigurnosnih studija, Ministarstva sigurnosti), predstavnici EMMAUS-a, predstavnici UNICEF-a i nevladine organizacije Save the Children, te predstavnica Agencije za zaštitu ličnih podataka u BiH.

